
BRAUTARHOLT 7
-almenn lýsing

Á lóðinni Brautarholti 7 eru teiknuð tvö hús, í samræmi við deiluskipulag. Húsið rúmar 95 

stúdentaíbúðir og 18 bílastæði í kjallara ásamt sameignarrýmum. Húsin  standa meðfram 

lóðarmörkum og umlykja garðrými. Aðkomuleiðir inn í garðrýmið eru fjórar, ein frá hverri götu 

umhverfis lóðina. 

Gengið er inn í íbúðir frá opnum svalagöngum sem snúa inn í miðgarðinn. Norðurhúsið er 

á þremur hæðum auk bílakjallara og suðurhúsið á fjórum hæðum. Efstu hæðir beggja húsa 

eru inndregnar.  Lokað stiga- og lyfturými er við hvort hús. Á jarðhæð beggja stigahúsa er 

snyrting sem uppfyllir kröfur um ferlimál fatlaðra. Auk lokaða stigarýmisins er opinn stigi við 

báða svalaganga sem tengir allar hæðir húsanna. Á 1. hæð eru þeir læsanlegir. 

Heildarfjöldi íbúða 

Heildarfjöldi íbúða í tillögunni er 95. Einstaklingsíbúðir eru 76. Paraíbúðir eru 19. 8 íbúðir 

eru hannaðar skv. algildri hönnun, 2 para- og 6 einstaklingsíbúðir. 

Húsin eru steypt í hólf og gólf, nema þak efstu hæða þar sem burðarvirkið er úr timbri. 

Veggir eru ýmist staðsteyptir eða úr forsteyptum einingum, gólfplötur eru staðsteyptar, 





Innra fyrirkomulag

Kjallari 

Í kjallara undir norðurhúsinu er bílageymsla fyrir 18 bíla. Ekið er inn í hana um skábraut frá 

Ásholti. Inn af bílakjallaranum er rými fyrir geymslur íbúða. Stiga- og lyftuhús er tengt kjallara 

og gengið í það um „reykslúsu“. Neyðarútgangur er í norðurvesturhorni kjallarans, um tröp-

pur rúmlega hálfa hæð upp í Stakkholt. 

1. hæð 

Á 1. hæð í norðurhúsi eru 9 para- og 2 einstaklingsíbúðir. Í norð-austurhorni hússins er 

skábraut að bílageymslu. Hjólageymsla er næst skábrautinni, aðkoma frá yfirbyggðu porti milli 

Stakkholts og miðgarðsins. Rými til reiðhjólaviðgerða er næst inngangi. Tæknirými er að baki 

hjólageymslunni, aðgangur um hjólageymslu og að utan frá skábrautinni. 

Á 1. hæð í suðurhúsi eru 2 einstaklingsíbúðir – neðst í álmunni meðfram Mjölnisholti. 

Við hlið þeirra tvö bílastæði fyrir fatlaða undir húsinu, og á horninu er sorpgeymsla. 

Bílastæðunum er komið fyrir þar sem þau falla best að götuhæð með mtt. nýtingar 

byggingarreitsins og aðgengis að miðgarðinum. 

Á fyrstu hæð suðurhússins meðfram Brautarholti eru sameignarrými, þvottahús, 

þurrkherbergi, ræstiherbergi, umjón fasteigna, pósthús og geymslur, og „almennt rými 

(útleigt rými)“ sem getur nýst td. sem kaffihús, lesrými og samkomusalur. Rýmum sem 

hafa gildi fyrir samfélag íbúa húsanna er raðað saman og innangengt er milli þeirra, úr 

„almennu rými“ í pósthús, í þvottahús. 

2. hæð 

Á 2. hæð eru 31 íbúð. 10 paraíbúðir og 5 einstaklingsbúðir í norðurhúsi, 16 

einstaklingsíbúðir í suðurhúsi. 

3. hæð 

Á 3. hæð eru 35 íbúðir. 15 einstaklingsíbúðir í norðurhúsi, og 20 í suðurhúsi. 

4. hæð 

Á 4. hæð eru 16 einstaklingsíbúðir í suðurhúsi. 

Stúdentagarðar við Brautarholt, aðkoma frá Mjölnisholti



Aðkoma frá Brautarholti, horft niður Ásholt



Yfirborðsfrágangur allra byggingarhluta
- inni og úti

Útveggir íbúða verða einangraðir og klæddir með gipsi að innan, spartlaðir og málaðir 

– með fáum undantekningum þar sem einangrað er að utan og veggir spartlaðir 

og málaðir að innan. Milliveggir milli íbúða eru flestir úr forsteyptum einingum. 

Þeir verða ýmist spartlaðir og málaðir, spartlaðir og flísalagðir (baðherbergi og við 

eldhúsinnréttingar), eða bornir glærri málningarhúð og látnir halda sjónsteypuáferð. 

Útveggir efstu inndregnu hæðanna eru einangraðir að utan og klæddir með 

fínbáruðum álplötum. Miðað er við að litur útveggja efstu hæða verði í rauðum og 

rauðbrúnum tónum, mögulega sitt hvor litur á norður- og suðurhúsi. 

Útveggir neðri hæðanna eru með örlitlum undantekningum, einangraðir að innan og 

klæddir með gipsplötum. Að utan verða útveggir ýmist bornir sílanefni og látnir halda 

sjónsteypuáferð eða holufylltir og málaðir í lit. Undantekningarnar eru á nokkrum 

stöðum þar sem útveggjalínur stallast og litlir veggfletir eru einangraðir að utan og 

klæddir viði. 

Á nokkrum stöðum eru bergflétta og aðrar klifurjurtir gróðursettar meðfram 

húsveggjum, og munu þekja veggina – sumar sígrænar, aðrar bera blómskrúð um 

sumur. Veggjagróðurinn mun ma. víða þekja neðstu vegghluta hússins, reynslan 

sýnir að það mun takmarka veggjakrot verulega. 

Farið er að fyrirmælum í deiliskipulagi um uppbrot á útliti húsanna og meðhöndlun 

útveggja með fleiri en einu efni eða lit. Veggir eru ýmist holufylltir og málaðir, 

sílanbornir með sjónsteypuáferð, eða klæddir með litaðri fínbáraðri álklæðningu, auk 

nokkurra minni veggflata sem eru klæddir viði. Einnig eru klifurjurtir notaðar til að 

móta útlit veggja. Uppskipting útveggja í fleti með mismunandi áferð ræðst af innri 

skipan húsanna og uppbyggingu. Uppskiptingin sést á öllum hliðum húsanna. Í senn 

birtast þau sem samstæður líkra húsa og sem taktbundin samsetning líkra eininga 

sem skýrast af gluggasamhverfum og svölum. Hægt er að nota mismunandi liti á 

málningu eða í veggjagrafík til að skapa ennfrekara uppbrot og til að gefa veggjum 

að svalagöngum blæbrigði. Handrið á svölum og svalagöngum eru hefðbundin 

stálhandrið með lóðréttum flatjárnspílárum og handlista, nema á efstu hæðum þar 

sem þau eru að hluta steinsteypt með handlista ofaná. 

Efnisval og frágangur gólfa verður í samræmi við forskrift í verklýsingu verkkaupa. 

Linoleum dúkur verður á alrýmum og flísar í blautrýmum (baðherbergjum). Gólf í 

sameignum verða máluð og í þvottahúsi og þurrkherbergjum verður epoxy á gólfum 

sem nær uppá veggi. 

Loft verða slétt og máluð. Gerð verður grein fyrir hljóðtæknilegum lausnum í loftum 

í sameiginlegum rýmum ef þörf krefur.  

  

Gerð glugga og útihurða 

Gluggar og hurðir eru úr áli í anddyrum sameigna og á rýmum í sameign á fyrstu 

hæð. Í íbúðum eru gluggar og hurðir úr ál-tré-gluggakerfi. Gluggakarmar eru samlitir 

veggjum að utan, hvítir að innan. 

Lýsing á þaki og þakgerð

Þök á inndregnum efstu hæðum verða hefðbundin loftuð sperruþök með 

krossviðarklæðningu. Önnur þök verða staðsteyptar plötur með heilsoðnu þéttilagi 

og einangruð og klædd með gipsplötum neðan í loft.

Þar sem steypt plata einnar hæðar myndar þak á hluta íbúða á hæðinni neðan við 

vegna hliðrunar byggingarhluta, verður frágangur ýmist þannig að um viðsnúið þak 

verður að ræða eða að yfirborð platna verður með heilsoðnu þéttilagi og steinhellum, 

einangrun verður þá í burðargrind neðan í lofti og klætt með gipsplötum. 



Horft niður af svölum 2. hæðar í norðurbyggingu



Lóðarfrágangur 

Frágangur á lóð er í samræmi við verk- og efnislýsingu verkkaupa. 

Gönguleiðir og dvalarsvæði eru hellulögð og steinsteypt. Hallar á skábrautum og 

hæðaraðlögun í miðgarðinum og aðalleiðum frá Mjölnisholti og Stakkholti eru 

samkvæmt hönnunarviðmiðunum vegna hreyfihamlaðra, og komið verður fyrir ratvísum í 

yfirborðsfrágangi fyrir sjónskerta. Lágstemmd ratlýsing verður á lóðinni. 

Garðhúsgögn og „götugögn“ tengjast „almennu rými“ við innkomu frá Brautarholti og 

á dvalarsvæðum um miðbik garðsins. Stallar í lóðinni eru byggðir upp með steyptum 

stoðveggjum. 

Tré og runnar afmarka rými og gæða inngarðinn lífi, auðga göturými og hús. 

Miðað er við birki, reynitegundir, og litfagrar runnategundir sem góð reynsla er af á 

höfuðborgarsvæðinu. 

Bergflétta og aðrar klifurjurtir er gróðursettar á nokkrum stöðum meðfram húsveggjum, 

og munu þekja veggina – sumar sígrænar, aðrar bera blómskrúð um sumur. 

Lóðarfrágangur verður aðlagaður frágangi borgarlands á lóðarmörkum.

Íbúðir

Íbúðir eru  hannaðar samkvæmt verk- og efnislýsingu verkkaupa og byggingarreglugerð. 

Á norðurhúsi liggja svalagangar með suður- og vesturhlið íbúðanna. Þar er svalarými 

íbúðanna leyst í sólarátt framan við alrými þeirra með því að breikka svalaganginn 

og skilgreina sérafnotarými á fletinum. (Þessi lausn hefur verið borin undir Slökkvilið 

höfuðborgarsvæðisins og Mannvirkjastofnun til að tryggja að hún verði ekki talin brjóta í 

bága við öryggissjónarmið.)  Tvær óháðar rýmingarleiðir eru úr öllum íbúðum, um anddyri 

og svalaganga og stiga, og út á svalir. Þar sem svalir íbúðar eru sömu megin og anddyri 

er önnur óháð rýmingarleið um björgunarop á svefnherbergi eða alrými. 

Í íbúðum sem hannaðar eru skv. algildri hönnun er aukið rými í öllum vistarverum og 

tryggt að koma megi fyrir viðeigandi búnaði vegna ferlimála. 

Eintaklingsíbúðir

Í einstaklingsíbúðum er alrými að minnsta kosti 18 m2, anddyri og baðherbergi. Í alrými 

er komið fyrir þeim innréttingum sem kveðið er á um, fataskápum, eldhúsinnréttingu, 

vinnuborði og hillum. Í anddyri eru skápar skv. lýsingu, anddyrin er hægt að skilja frá 

alrými með vegg og hurð, en einungis gefið til kynna á grunnmyndum – skv. forsögn.

 Í baðherbergi er handlaug með spegilskáp fyrir ofan, vegghengt klósett með innbyggðum 

vatnskassa, og sturta – sturtubotn í gólfílögn. Flísar á gólfi og veggjum skv. forsögn. 

Alrými og anddyri með linoleumdúk á gólfi, veggir spartlaðir og málaðir, flísalögn milli 

efri skápa og bekkjar í eldhús. Í öllum einstaklingsíbúðum snúa alrými og svalir í sólarátt, 

austur, suður eða vestur. 



Á milli svala og stigahúss í norðurbyggingu, horft í vesturátt

Paraíbúðir

Í paraíbúðum er alrými að minnsta kosti 18 m2, anddyri, svefnherbergi og baðherbergi. Í 

alrými og svefnherbergi er komið fyrir þeim innréttingum sem kveðið er á um, fataskápum, 

eldhúsinnréttingu, vinnuborði og hillum. Í anddyri eru skápar skv. lýsingu, anddyrin er 

hægt að skilja frá alrými með vegg og hurð, en einungis gefið til kynna á grunnmyndum 

– skv. forsögn. Í baðherbergi er handlaug með spegilskáp fyrir ofan, vegghengt klósett 

með innbyggðum vatnskassa, og sturta – sturtubotn í gólfílögn. Flísar á gólfi og veggjum 

skv. forsögn. 

Alrými og anddyri með linoleumdúk á gólfi, veggir spartlaðir og málaðir, flísalögn milli 

efri skápa og bekkjar í eldhús. Innréttingum er raðað þannig að þær myndi fallegar heildir 

